
Jemaat-jemaat Allah Al-Masehi

Mesej Sabat 23/4/27/120

Teman-teman sekalian,

Kristus, dan Para Rasul, serta Jemaat, tidak memandang ringan pemeliharaan Perayaan Paskah serta Roti Tidak Beragi untuk tempoh penuh selama lapan hari itu, yang terdiri dari Hari Persediaan 14 Abib dan Hari Raya Roti Tidak Beragi selama tujuh hari. Semua diwajibkan merayakan Perayaan itu untuk tempoh sepenuhnya. Israel tidak selalunya berbuat demikian dan ramai yang cuai dalam hal ini. Bagaimanapun, Jemaat tidak sepatutnya cuai dalam pelayanan untuk Tuhan.

Malah Kristus muncul kepada murid-muridnya dan berbicara dengan mereka. Teks ini menunjukkan bahawa dua orang sedang berjalan pergi, untuk apa sekalipun tujuan, dari tempat di mana Tuhan telah menempatkan tanganNya. Inilah yang berlaku sungguhpun mereka belum pergi jauh dari Yerusalem.

Teks ini ditemui dalam Lukas 24:13-53. Paskah telahpun ditetapkan sejak mulanya untuk menunjuk ke arah Mesias, dan keperluan kematian serta kebangkitannya.

Kristus telah menetapkan Perjamuan Suci dan kemudiannya pada 14 Abib telah dibunuh sesuai dengan catatan Kitab Suci. Ini terjadi pada hari Rabu. Dia berada di dalam kubur selama tiga hari dan tiga malam, sehingga hujung hari ketiga apabila dia dibangkitkan. Kita tahu bahawa pada hujung hari Sabat, ketika bahagian malam Hari Pertama menjelang tiba, Mary (Maria) telah pergi ke kubur itu dan ditunjukkan  kebangkitan Kristus. Terdapat beberapa sebab kenapa Kristus diberikan tempoh tiga hari itu. Sebab utama adalah tanda Yunus dan saksi kepada Yehuda sebelum pengadilannya serta penyelerakannya sesudah tempoh empat puluh tahun itu yang diperuntukkan bagi pertaubatan. Tempoh tiga hari dan tiga malam itu menjadikannya satu kemestian bahawa hari siang mengikuti malam ketiga, dan dengan itu apa yang kita dapati di sini adalah hari Sabat yang menghampiri hujungnya pada tahun 30 TM.

Hukum menyatakan bahawa seseorang yang telah dikotori melalui sentuhan dengan tubuh mati haruslah mentahirkan dirinya pada hari ketiga (Bilangan 19:11,12). Hukum juga menyatakan bahawa daging korban keselamatan mesti tidak disimpan melebihi hari ketiga. Ia harus dibakar pada hari ketiga (Imamat 7:17,18) kerana ia tidak sesuai lagi sebagai makanan dari hari itu. Bullinger mencatatkan tuntutan-tuntutan ini dalam Apendiks 148 kepada Companion Bible, dan dia juga membuat catatan tentang petikan John Lightfoot (1602-75) dari tradisi Talmud bahawa perkabungan untuk orang mati memuncak pada hari ketiga kerana roh dianggap belum lagi pergi sehinggalah waktu itu (Works, Pitman ed., vol xii, halaman 351-353). Juga, orang Yahudi tidak menerima bukti idenfikasi tubuh mati sehinggalah selepas tiga hari. Hari ketiga merupakan bukti bahawa tubuh itu benar-benar mati.

Kita dimaklumkan bahawa Mary (Maria) telah pergi ke kubur itu dengan rempah yang telah mereka sediakan untuk mengawetkan tubuhnya. Herodotus memberi keterangan bahawa pengawetan tidak dibuat sehinggalah selepas tiga hari (Herod. 2:86-89). Dia pergi awal-awal lagi sebelum fajar pada lawatan terakhirnya dan mendapati bahawa Kristus telahpun bangkit. Mereka pulang dan memberitahu murid-murid tentang apa yang telah terjadi. Dia memberitahu mereka setelah pulang, dan Simon (yang dipanggil Kefas atau Petrus) telah pergi ke kubur itu dan mengesahkan kebenaran tentang kehilangan tubuh itu serta pakaian yang tertinggal di situ. Murid-murid itu terus tinggal di Yerusalem sementara dua orang dari mereka pergi ke Emaus, iaitu sebuah kampung kecil yang terletak kira-kira 60 furlong dari Yerusalem. Kampung ini adalah sejauh dua jam berjalan. Ianya belum lagi gelap tetapi pada waktu petang. Jelas mereka pergi ke situ untuk tujuan tertentu, kerana kumpulan mereka kebanyakannya masih berada di Yerusalem. Ini adalah hari kelima sejak permulaan 14 Abib, dan hari keempat sejak kematian dan pengurungan itu. Istilah tiga hari digunakan untuk memaksudkan hari-hari sepenuhnya memandangkan mereka masih lagi berada di dalam hari keempat Perayaan Roti Tidak Beragi.

Kristus muncul kepada mereka dan berjalan bersama mereka di jalan dari Yerusalem ke Emaus. Mereka bercakap tentang aktiviti-aktiviti itu dan tidak memahami sepenuhnya apa yang telah berlaku. Dia muncul di hadapan mereka, namun mereka dihalang daripada mengenali dia. “Apakah yang kamu percakapkan sementara kamu berjalan?" Kleopas (seorang saudara) menjawabnya: "Adakah Engkau satu-satunya orang asing di Yerusalem, yang tidak tahu apa yang terjadi di situ pada hari-hari belakangan ini?" Kristus menjawab: “Apakah itu?” Mereka kemudiannya menjelaskan tentang bagaimana Kristus adalah seorang nabi, yang berkuasa dalam pekerjaan dan perkataan di hadapan Allah dan di depan seluruh bangsa mereka, dan bagaimana imam-imam kepala dan pemimpin-pemimpin mereka telah menyerahkan dia untuk dihukum mati dan mereka telah menyalibkannya.

“Padahal kami dahulu mengharapkan, bahwa Dialah yang datang untuk membebaskan bangsa Israel. Tetapi sementara itu telah lewat tiga hari, sejak semuanya itu terjadi.”

Mereka kemudiannya menyaksikan tentang beberapa perempuan yang telah melawat kubur itu dan telah diberitahu oleh para malaikat bahawa Kristus hidup.

Mereka memberitahu Kristus bahawa mereka telah pergi memeriksanya dan mendapati bahawa ianya seperti yang dikatakan perempuan-perempuan itu, namun mereka tidak menemui Kristus. Kristus kemudiannya menjelaskan nubuatan-nubuatan itu kepada mereka. Dia berkata: “Hai kamu orang bodoh, betapa lambannya hatimu, sehingga kamu tidak percaya segala sesuatu, yang telah dikatakan para nabi!” Dia kemudiannya, bermula dengan Musa, menjelaskan semua yang telah dituliskan oleh para nabi tentang dia.

Dia berbuat seolah-olah mahu meneruskan perjalanannya, dan mereka telah memintanya untuk terus tinggal bersama mereka kerana hari sudah menjelang malam. Dia duduk dengan mereka dan mengambil roti dan memecah-mecahkannya, dan mengucap berkat untuknya, dan ketika itu mata mereka dibuka. Mereka mengenali dia dan dia lenyap dari antara mereka. Mereka kini telahpun berada di dalam hari keenam Perayaan itu dan hari kelima Roti Tidak Beragi.

Mereka bercerita bagaimana hati mereka berkobar-kobar ketika dia menerangkan Kitab Suci kepada mereka dalam perjalanan itu.

Mereka berdua, Kleopas dan Simon, bangun dari jamuan mereka pada waktu itu juga dan terus kembali ke Yerusalem kepada sebelas murid yang berkumpul bersama dan memberitahu mereka apa yang telah terjadi.

Oleh itu, seluruh perkumpulan murid-murid itu telah terus tinggal di Perayaan itu sepanjang waktu itu, dan tidak pulang ke rumah mereka. Untuk sebab tertentu yang tidak diketahui, Kleopas dan Simon telah pergi ke Emaus dan Kristus muncul kepada mereka. Secara berkesannya, dia telah menghantar mereka kembali ke Yerusalem untuk memberitahu murid-murid tentang apa yang telah terjadi. Mereka memberitahu tentang penerangan-penerangan itu dan bagaimana mereka mengenali dia sewaktu pemecahan roti. Mereka berkata: “Sesungguhnya Tuhan telah bangkit dan telah menampakkan diri kepada Simon (Lukas 24:34).” Bagaimanapun, Kleopaslah yang mula-mula berbicara dengannya dan jelas bahawa Kleopas yang berbicara di sini.

Yesus kemudiannya muncul di antara mereka dan mereka takut. Dia terpaksa menyentuh mereka untuk membuktikan bahawa kebangkitannya itu adalah benar-benar secara fizikal. Mereka tidak percaya dengan kemunculannya di hadapan mereka. Dia meminta makanan dan telah diberikan ikan dan sedikit madu, yang jelasnya adalah lebihan dari jamuan makan malam.

Pada waktu inilah dia menjelaskan Kitab-kitab Suci kepada mereka, dan menerangkan apa yang telah ditulis tentangnya di dalam kitab Taurat, Mazmur, dan kitab para nabi. Dia mengatakan bahawa dia harus menderita dan bangkit dari antara orang mati pada hari ketiga, dan bahawa pertaubatan dan pengampunan dosa dalam namanya haruslah disampaikan kepada semua bangsa, bermula dari Yerusalem (Lukas 24:46-47). Dia kemudiannya menyuruh mereka menjadi saksi kepada semua perkara ini. Dia juga menyuruh mereka untuk terus tinggal di Yerusalem, bukan saja untuk tempoh selebihnya perayaan itu tetapi juga sepanjang Perhitungan Omer ke arah Pentakosta, apabila mereka akan menerima Roh Kudus dari Tuhan.

Dia kemudiannya memimpin mereka ke Betania dan memberkati mereka, dan dia meninggalkan mereka dan naik ke syurga. Mereka sujud menyembahnya, lalu pulang ke Yerusalem di mana mereka terus ada dalam Bait Suci, memuji dan merahmati Tuhan.

Teks dalam Lukas 24:13-53 ini menunjukkan beberapa perkara yang sangat penting berkenaan perayaan-perayaan itu, serta tuntutan-tuntutan yang dikenakan kepada Tubuh Kristus, selama tempoh Paskah dan Roti Tidak Beragi.

Perkara pertama adalah bahawa kebanyakan aktiviti-aktiviti ini tidak berlaku sehinggalah hujung hari ketiga, termasuklah persembahan Unjukan Berkas pada pagi Hari Pertama minggu. Jika Jemaat telah mengikuti amalan sebilangan Jemaat-jemaat Allah abad kedua puluh, maka mereka tidak mungkin akan berada di situ untuk melihat kebangkitan itu dan diberitahu tentang tuntutan-tuntutan yang diletakkan atas mereka. Sebalik berdiam-diam, murid-murid itu disuruh untuk tinggal untuk Perayaan itu, dan kemudiannya disuruh untuk terus tinggal sepanjang Perhitungan Omer itu di tempat lawatan suci itu, untuk menerima Roh Kudus.

Dalam setiap pemulihan Rencana Tuhan, apabila kemurtadan dan kembalian semula kepada jalan salah berlaku kerana guru-guru palsu, Tuhan telah membangunkan umat yang akan taat melakukan apa yang telah diperintahkanNya. Dalam setiap pemulihan, Paskah dirayakan untuk tempoh penuh tujuh hari itu sekurang-kurangnya. Umat pilihan melakukannya dengan sukacita dan penuh kegembiraan (lihat karya Tujuh Perayaan Paskah Terbesar Alkitab (No. 107)).

Dalam Jemaat-jemaat Allah sepanjang Abad Kedua puluh, hanya apabila Jemaat berhenti merayakan Perayaan Roti Tidak Beragi sebagai satu lawatan suci, dan menghadiri Perayaan ini selama tujuh hari, barulah Jemaat dapat menghampiri pemahaman. Apabila mereka berhenti, mereka menjadi sangat sesat dan akhirnya terpaksa dilupuskan.

Salah satu benda yang cukup menakjubkan adalah hakikat bahawa lebih banyak masa dihabiskan untuk membuatkan umat manusia untuk tidak taat kepada hukum-hukum Tuhan, daripada sebarang usaha lain.

Kita semua harus berusaha untuk melakukan kehendak Tuhan serta menurut kitab Taurat dan kitab para nabi. Cara pengujian kita adalah ini. Jika mereka tidak berbicara sesuai dengan hukum Taurat dan kitab para nabi maka tidak ada terang di dalam mereka. Jika kamu telah cuai dalam pelayanan Tuhan dalam Paskah dan Roti Tidak Beragi, maka bertaubatlah dan kembalilah kepada Tuhan. Jangan biarkan tangan kita malas dalam pelayanan untuk Tuhan kita, tetapi layanilah Dia dengan segenap kekuatan kita.

Wade Cox

Koordinator Umum 

